REZIME RADA

Cilj ovog rada je istražiti osnovna demogeografska obilježja stanovništva na području općine Cazin u drugoj polovini XX i prvoj deceniji XXI vijeka.  Prirodni i društveno-historijski faktori bili su osnova demografskog  i urbanog razvoja, kako Cazina kao gradskog centra tako i ostalih naselja u sastavu ove krajiške općine. 

Područje općine Cazin je veoma interesantno u demografskom i socio-ekonomskom pogledu i do sada se nije značajnije proučavalo sa ovog aspekta, pa smo u ovom radu  obradili biološke i socio-ekonomske  karakteristike stanovništva.

Rad je podijeljen  u dva dijela. U prvom dijelu prezentirane su opće geografske karakteristike  Cazina, kao što su: geografski položaj, klima, reljef, pedološke i vegetacijske osobenosti općine Cazin. Razmatranjem prirodnih i društveno-historijskih uvjeta kao osnove demografskog razvoja grada Cazina i naselja na teritoriji općine, obrađene su komponente kretanja stanovništva (prirodno i mehaničko), jer iste utječu na kompleksnu strukturu, koje imaju i povratni utjecaj na kretanje stanovništva. 

U okviru prirodnog kretanja stanovništva istraživao se: natalitet, mortalitet i prirodni priraštaj, zatim prirodno kretanje stanovništva po naseljima. Da bi se ova problematika što cjelovitije obradila istraživalo se: smrtnost dojenčadi, zatim fertilitet žena po starosti i reprodukcija ženskog stanovništva. Nakon toga ćemo  dati osvrt na probleme koji se javljaju u vezi  sa prirodnim kretanjem stanovništva u općini Cazin.

Migraciona (mehanička kretanja) stanovništva na ovom području bila su  intenzivna u drugoj polovini XX i početkom XXI vijeka. U okviru ove problematike obradiće se migracioni saldo na nivou općine Cazin, kao i promjene u ukupnom stanovništvu.    

U drugom dijelu rada posebnu pažnju posvetili smo demogeografskim strukturama stanovništva općine Cazin, kao što su: spolna,  starosna, ekonomska, religijska, nacionalna i druge. Analizirana su i naselja kao i  njihovo teritorijalno širenje kroz historiju i faktore koji su uvjetovali njihov razvoj. U vezi sa proučavanjem naselja, istraživao se proces urbanizacije u ovom području.     

Cilj ovog rada je da se sa demogeografskog aspekta analizira i prezentira stručnoj i naučnoj javnosti ovaj dio Bosne i Hercegovine.

